
	1. Նախագծով նախատեսվում է հաստատել Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը: Նախագծի նախաբանում որպես լիազորող նորմեր վկայակոչված են Հայաստանի Հանրապետության և Ասիական զարգացման բանկի միջև 2023 թվականի նոյեմբերի 27-ին ստորագրված` «Երևանի քաղաքային զարգացման ներդրումային ծրագիր» № 4371-ARM վարկային համաձայնագիրը և Երևանի քաղաքապետարանի և Ասիական զարգացման բանկի միջև 2023 թվականի նոյեմբերի 27-ին ստորագրված՝ «Երևանի քաղաքային զարգացման ներդրումային ծրագրի» համաձայնագիրը:
Այս առումով հարկ ենք համարում անդրադառնալ «Նորմատիվ իրավական ակտերի մասին» օրենքի 13-րդ հոդվածի 1-ին մասի կարգավորմանը, համաձայն որի՝ Ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր: 
Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին:
Հիմք ընդունելով վերոնշյալ իրավակարգավորումները՝ Նախագծի նախաբանում անհրաժեշտ է վկայակոչել այն օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
	Ընդունվել է 

	2. Նախագծի հավելվածի (այսուհետ՝ Հավելված) 1-ին գլխի 1-ին պարբերության մեջ կիրառված է «Ծրագիր» եզրույթը, որի լրիվ անվանումը՝ «Երևանի քաղաքային զարգացման ներդրումային ծրագիր», փակագծերում «Ծրագիր» կրճատ տարբերակով, նշված է Հավելվածի 2-րդ գլխի 1-ին կետում: Ուստի առաջարկում ենք Հավելվածի 1-ին գլխի 1-ին պարբերության մեջ կիրառել «Երևանի քաղաքային զարգացման ներդրումային ծրագիր» արտահայտությունը՝ փակագծերում «Ծրագիր» կրճատ տարբերակ, այնուհետև Հավելվածի մյուս դրույթներում կիրառել միայն կրճատ տարբերակը:
	Ընդունվել է

	3. Հավելվածի 1-ին գլխի 9-րդ պարբերության մեջ հստակեցման կարիք ունի, թե «Օրինական (իրավական) կարգավիճակի ստացում՝ այն ԱԵԱ-ները, ովքեր իրավասու են գույքի նկատմամբ գրանցել գույքային իրավունքներ (սեփականության կամ այլ տեսակի գույքային իրավունքներ)» ձևակերպման մեջ խոսքն ի՞նչ գույքի մասին է (ո՞ւմ կողմից տիրապետվող կամ օգտագործվող):
	Ընդունվել է

	4. Հավելվածի գլուխների վերնագրերն անհրաժեշտ է գրել մեծատառերով՝ պահպանելով «Նորմատիվ իրավական ակտերի մասին» օրենքի 14-րդ հոդվածի 10-րդ մասի պահանջները: Հավելվածի 1-ին գլխի չհամարակալված պարբերություններն առաջարկում ենք համարակալել՝ հաշվի առնելով «Նորմատիվ իրավական ակտերի մասին» օրենքի 14-րդ հոդվածի 5-րդ մասի դրույթները:
       Միաժամանակ, հարկ է նշել, որ Հավելվածի ողջ տեքստում անհրաժեշտ է տարանջատել բաժիններն ու գլուխները, ինչպես նաև վերջիններիս հաջորդական համարակալումը վերանայել՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 6-րդ մասի կարգավորումը, որի համաձայն՝ ենթաօրենսդրական նորմատիվ իրավական ակտերում բովանդակությամբ համասեռ կետերը կարող են միավորվել գլուխներում: Գլուխները կարող են միավորվել բաժիններում:
	Ընդունվել է

	5. Հավելվածի 1-ին գլխի վերջին պարբերության մեջ «ֆունկցիոնալության խոշոր և ծանր աստիճանի սահմանափակում» ձևակերպումն անհրաժեշտ է համապատասխանեցնել «Անձի ֆունկցիոնալության գնահատման մասին» օրենքի 7-րդ հոդվածի 1-ին մասի բովանդակությանը, որի համաձայն՝ Անձի ֆունկցիոնալության գնահատման արդյունքներով անձը (երեխան) ճանաչվում է հաշմանդամություն ունեցող կամ չի ճանաչվում, որոշվում է նրա ֆունկցիոնալության սահմանափակման աստիճանը՝ թեթև, միջին, ծանր, խորը: Նույն դիտողությունը վերաբերում է նաև Հավելվածի 50-րդ կետի 4-րդ ենթակետին, 2-18 աղյուսակին, 117-րդ կետի 11-րդ ենթակետին, 157-րդ կետին, 8-22 աղյուսակին:
      Այս առումով անհրաժեշտ է նկատի ունենալ «Նորմատիվ իրավական ակտերի մասին» օրենքի 9-րդ հոդվածի 2-րդ մասի կարգավորումը, որի համաձայն՝ նորմատիվ իրավական ակտը չպետք է հակասի հավասար կամ ավելի բարձր իրավաբանական ուժ ունեցող նորմատիվ իրավական ակտերին:
	Ընդունվել է

	6. Հավելվածի 8-րդ կետում նշվում է «Կապալառու»-ի մասին, սակայն Հավելվածի այլ դրույթներում բացահայտված չէ՝ թե ո՞վ է «Կապալառու»-ն, եզրույթը որպես կրճատ տարբերակ է կիրառվում, թե՞ ոչ: Այս առումով, առաջարկում ենք Հավելվածի 1-ին գլխի սահմանումների մեջ ներառել և հստակեցնել նաև «Կապալառու» եզրույթը: 
	Ընդունվել է

	7. Հավելվածի 14-րդ կետի ծանոթագրության մեջ առաջարկում ենք նշել, թե խոսքն ի՞նչ պայմանագրի մասին է:
	Ընդունվել է

	8. Հավելվածի 22-րդ կետում՝ «Ծրագրի շրջանակներում որպես ենթակապալառու վարձել է արտոնագրված չափագրող և գնահատող կազմակերպություն» ձևակերպման մեջ անհրաժեշտ է հստակեցնել՝ ո՞վ է վարձել ենթակապալառու կազմակերպությանը:
	Ընդունվել է

	9. Հավելվածի 24-րդ կետի համաձայն՝ Չափագրումներն իրականացվել են՝ համաձայն Հայաստանի Հանրապետության կադաստրի կոմիտեի (ՀՀ ԿԿ) նախագահի 2021 թ. ապրիլի 8-ի թիվ 75-Ն հրամանով հաստատված Հավելված 1-ի՝ անշարժ գույքի չափագրման (գրանցման) վերաբերյալ հրահանգի: Նշված դրույթում առաջարկում ենք վերանայել «հրահանգ» ձևակերպումը՝ նկատի ունենալով, որ Հայաստանի Հանրապետության կադաստրի կոմիտեի նախագահի 2021 թվականի ապրիլի 8-ի թիվ 75-Ն հրամանի հավելվածով սահմանվել է hողամասի և շինության հատակագծերի ձևերը, հատակագծերին ներկայացվող պահանջները և հատակագծերի ներկայացման կարգը:
Նույն դիտարկումը վերաբերում է Հավելվածի 200-րդ կետին:
	Ընդունվել է 

	10. Հավելվածի 25-րդ կետում «Հողային օրենսգիրք»-ը անհրաժեշտ է գրել առանց չակերտների և փոքրատառով՝ նկատի ունենալով, որ դրանից առաջ կիրառված «Հայաստանի Հանրապետության» բառերը մտնում են օրենսգրքի վերնագրի մեջ: 
	Ընդունվել է

	11. Հավելվածի 32-րդ կետից հետո ներկայացված է Աղյուսակ 2-2-ը, սակայն Հավելվածի որևէ կետում նշված աղյուսակին հղում կատարված չէ: Նույնը վերաբերում է նաև Հավելվածի հաջորդ աղյուսակներին: Ուստի, անհրաժեշտ է Հավելվածի համապատասխան կետերում հղում կատարել համապատասխան աղյուսակներին:
	Ընդունվել է



	12. Հավելվածի ամբողջ տեքստում «թվական» բառն իր հոլովաձևերով անհրաժեշտ է գրել ամբողջությամբ՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի     5-րդ մասի պահանջը:
	Ընդունվել է

	13. Հավելվածի 43-րդ և 49-րդ կետերում նշված է, որ Ազդեցության և եկամտի վերականգնման վերաբերյալ մանրամասները ներկայացված են Գլուխ 7-ում` «Փոխհատուցում, վերաբնակեցում և եկամտի վերականգնում»: Նշված հղումն անհրաժեշտ է շտկել, քանի որ «Փոխհատուցում, վերաբնակեցում և եկամտի վերականգնում» վերնագիրը վերաբերում է Գլուխ 8-ին: 
	Ընդունվել է

	14.  Հավելվածի 69-րդ կետում նշված է «Ազգային վիճակագրական ծառայության» մասին, սակայն հարկ է նշել, որ «Պաշտոնական վիճակագրության մասին» օրենքի 5-րդ հոդվածի կարգավորումների համաձայն՝ Հայաստանի Հանրապետության ազգային վիճակագրական համակարգը ներառում է՝ Հայաստանի Հանրապետության վիճակագրական կոմիտեն, որը Հայաստանի Հանրապետության ազգային վիճակագրական համակարգի գլխավոր պետական մարմինն է, Հայաստանի Հանրապետության կենտրոնական բանկը, որը պաշտոնական վիճակագրության հարաբերությունների հետ կապված իր գործունեությունն իրականացնում է «Հայաստանի Հանրապետության կենտրոնական բանկի մասին» Հայաստանի Հանրապետության օրենքի և դրա հիման վրա ընդունված նորմատիվ իրավական ակտերի համաձայն, ինչպես նաև պաշտոնական վիճակագրության այլ արտադրողների, որոնք կազմված են պետական և տեղական ինքնակառավարման մարմինների՝ «Պաշտոնական վիճակագրության մասին» օրենքին համապատասխան պաշտոնական վիճակագրություն մշակող, արտադրող և տարածող կազմակերպական ստորաբաժանումներից:
       Ելնելով վերոնշյալից՝ Հավելվածի 69-րդ կետն անհրաժեշտ է խմբագրել և համապատասխանեցնել «Պաշտոնական վիճակագրության մասին» օրենքի կարգավորումներին:
	Ընդունվել է

	15. Հավելվածի 108-րդ, 118-րդ կետերում և 209-րդ կետի 3-րդ ենթակետում «Անշարժ գույքի գնահատման գործունեության մասին» օրենքի վերնագիրն անհրաժեշտ է շտկել՝ փոխարինելով «Գնահատման գործունեության մասին» բառերով: Միաժամանակ, 108-րդ կետում առաջարկում ենք կիրառել նշված օրենքի կրճատ անվանումը՝ նկատի ունենալով «Նորմատիվ իրավական ակտերի մասին» օրենքի 18-րդ հոդվածի 3-րդ մասի կարգավորումը:
	Ընդունվել է

	16. Հավելվածի 108-րդ կետում «արտոնագրված» բառն անհրաժեշտ է փոխարինել «որակավորված» բառով՝ համապատասխանեցնելով «Գնահատման գործունեության մասին» օրենքի կարգավորումներին:
	Ընդունվել է

	17. Հավելվածի 115-րդ կետի համաձայն՝ Փոխհատուցման իրավունքը սահմանափակված է կասեցման օրով, որը նույնն է բոլոր ԱԵԱ-ների համար՝ անկախ նրանց իրավական կարգավիճակից: Դա ազդեցության ենթակա գույքերի նկարագրության արձանագրությունների կազմման առաջին օրն է (ԱԵԱ-ների և Օտարողի կողմից արձանագրությունների ստորագրման առաջին օրը): Այն ԱԵԱ-ները, որոնք կասեցման օրից հետո բնակություն են հաստատում ազդեցության ենթակա տարածքներում, փոխհատուցում չեն ստանա:
Այս առումով հարկ է նշել, որ Հավելվածի 1-ին գլխի 4-րդ պարբերության համաձայն՝ Կասեցման օր՝ այն օրը, երբ տվյալ հատվածի համար ամփոփվել են մարդահամարի, ազդեցության ենթակա ակտիվների գույքագրման և սոցիալ-տնտեսական հետազոտության արդյունքները` կազմելով ազդեցության ենթակա գույքի/ակտիվների նկարագրության արձանագրությունը (ԱԵԱ-ների և ձեռքբերողի կողմից արձանագրության ստորագրումը): Կասեցման օրից հետո կատարված բարելավումները ենթակա չեն փոխհատուցման:
Միաժամանակ, «Հանրության գերակա շահերի ապահովման նպատակով սեփականության օտարման մասին» օրենքի 15-րդ հոդվածի համաձայն՝ Կառավարության սահմանած կարգով կազմված օտարվող սեփականության նկարագրության արձանագրությունը կազմելու օրվանից հետո օտարվող սեփականության վրա սույն օրենքի 14-րդ հոդվածի առաջին մասում նշվածից ավելի կատարված բարելավումները, ինչպես նաև օտարման ենթակա սեփականության նկատմամբ ծագած ծանրաբեռնվածությունների կամ երրորդ անձանց տրված կամ նրանց կողմից դրա նկատմամբ ստացած իրավունքների դիմաց փոխհատուցում չի տրվում:
Հաշվի առնելով վերոնշյալ կարգավորումները՝ Հավելվածի 115-րդ կետի բովանդակությունն անհրաժեշտ է համապատասխանեցնել «Հանրության գերակա շահերի ապահովման նպատակով սեփականության օտարման մասին» օրենքի 15-րդ հոդվածի և Հավելվածի 1-ին գլխի 4-րդ պարբերության դրույթներին: Այս առումով անհրաժեշտ է նկատի ունենալ նաև «Նորմատիվ իրավական ակտերի մասին» օրենքի 9-րդ հոդվածի 2-րդ մասի կարգավորումը:
	Ընդունվել է

	18. Հավելվածի 177-րդ կետում նշված Կառավարության որոշումների ամսաթվերը նշելիս անհրաժեշտ է պահպանել «Նորմատիվ իրավական ակտերի մասին» օրենքի 18-րդ հոդվածի 6-րդ և 21-րդ հոդվածի 5-րդ մասի պահանջները:
	Ընդունվել է

	19. Հավելվածի 209-րդ կետի 5-րդ ենթակետում նշված հրամանի վավերապայմաններում հրամանի համարը և ընդունող պաշտոնատար անձի անվանումը սխալ են նշված: Ըստ երևույթին, խոսքը Հայաստանի Հանրապետության քաղաքաշինության նախարարի 2008 թվականի հունվարի 14-ի N 09-Ն հրամանի մասին է, որն ուժը կորցրել է 2024 թվականի դեկտեմբերի 28-ին:
Հաշվի առնելով վերը նշվածը՝ Հավելվածի 209-րդ կետի 5-րդ ենթակետն անհրաժեշտ է հանել:
	Ընդունվել է

	2. Էկոնոմիկայի նախարարություն
	08.04.2025թ.

	
	№ 09.11/7581-2025

	Ի կատարումն ՀՀ փոխվարչապետի ս․թ․ ապրիլի 3-ի թիվ /03.62/10886-2025 հանձնարարականի՝ «Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը հաստատելու մասին» ՀՀ կառավարության որոշման նախագծի վերաբերյալ հայտնում ենք, որ դիտողություններ և առաջարկություններ չկան:
	Ընդունվել է ի գիտություն

	3. Շրջակա միջավայրի նախարարություն
	08.04.2025թ.

	
	№ 1/02.6/4031

	Ի պատասխան Ձեր 2025 թվականի ապրիլի 1-ի NԴԽ/14.1/10908 գրության՝ հայտնում եմ, որ շրջակա միջավայրի նախարարությունը «Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը հաստատելու մասին» Կառավարության որոշման նախագծի վերաբերյալ առարկություններ և առաջարկություններ չունի։
	Ընդունվել է ի գիտություն

	4. Տարածքային կառավարման և ենթակառուցվածքների նախարարություն 
	08.04.2025թ.

	
	№ ԴԽ/14.1/11676-2025

	ՀՀ տարածքային կառավարման և ենթակառուցվածքների նախարարությունը քննարկել է «Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը հաստատելու մասին» ՀՀ կառավարության որոշման նախագիծը և հայտնում է, որ առարկություններ և առաջարկություններ չունի։
	Ընդունվել է ի գիտություն

	5. Պետական եկամուտների կոմիտե
	

	6. 
	

	1. Ծրագրի 164-րդ կետում առաջարկում ենք «եկամտահարկ» բառը փոխարինել «եկամտային հարկ» բառով։ Միաժամանակ, նույն կետում շահութահարկի դրույքաչափը նշված է 20%, ինչի առնչությամբ հայտնում ենք, որ շահութահարկի դրույքաչափը 2020 թվականի և դրան հաջորդող տարիների համար 18% է, իսկ անհատ ձեռնարկատերերի համար՝ 2024 թվականի և դրան հաջորդող տարիների համար` 23%:
	Ընդունվել է

	2. [bookmark: _Toc151313839][bookmark: _Toc192786887]Ծրագրի 13.7-րդ գլխով սահմանվում է ձեռնարկատիրական գործունեության դիմաց փոխհատուցման գնահատման մեթոդաբանությունը, որի շրջանակում ծրագրի 249-րդ կետով նախատեսվում է հարկային հաշվետվություն/հաշվարկներ ներկայացնող ազդեցության ենթակա անձանց փոխհատուցում, 250-րդ կետով՝ հարկային հաշվետվություն/հաշվարկներ չներկայացնող ազդեցության ենթակա կողմերի փոխհատուցում, իսկ 252-րդ կետով՝ ձեռնարկատիրական գործունեության պետական գրանցման և լիցենզիայի ձեռքբերման գումարների փոխհատուցում։ Միաժամանակ, ծրագրի 13.8-րդ գլխով նախատեսվում է զբաղվածության կորստի փոխհատուցում։
Մասնավորապես, ծրագրի 250-րդ կետին (հարկային հաշվետվություն/հաշվարկներ չներկայացնող ազդեցության ենթակա կողմերի փոխհատուցում) համապատասխան՝
- մշտական ազդեցության ենթակա իրավաբանական անձինք, անհատ ձեռնարկատերերը կամ ֆիզիկական անձինք, որոնք չեն ներկայացնում հարկային հաշվետվություններ/հաշվարկներ, կստանան միանվագ փոխհատուցում նվազագույն աշխատավարձի չափով` 12 ամսվա համար,
- ժամանակավոր ազդեցության ենթակա իրավաբանական անձինք, անհատ ձեռնարկատերերը կամ ֆիզիկական անձինք, որոնք հարկային հաշվետվություն/հաշվարկներ չեն ներկայացնում, կստանան միանվագ փոխհատուցում նվազագույն աշխատավարձի չափով` ձեռնարկատիրական գործունեության դադարեցման ամիսների համար: Ձեռնարկատիրական գործունեության ժամանակավոր դադարեցման ամիսների քանակը կհաշվարկվի ճանապարհի որոշակի հատվածում պլանավորված ծրագրային այնպիսի աշխատանքների տևողությամբ, որոնք կազդեն ձեռնարկատիրական գործունեության վրա:
Վերոնշյալի հետ կապված հայտնում ենք, որ ձեռնարկատիրական գործունեություն իրականացնող տնտեսավարող սուբյեկտներից հարկային մարմին հարկային հաշվարկ/հաշվետվություն չեն ներկայացնում միայն միկրոձեռնարկատիրության համակարգում գործող անհատ ձեռնարկատեր չհանդիսացող ֆիզիկական անձինք, ուստի առաջարկում ենք նշված կետով փոխհատուցման դրույթներ սահմանել միկրոձեռնարկատիրության համակարգում գործող անհատ ձեռնարկատեր չհանդիսացող ֆիզիկական անձանց համար:
	Ընդունվել է մասամբ
Ծրագիրն իրականացվում է ԱԶԲ-ի Հարկադիր տարաբնակեցման երաշխիքների քաղաքականությանը համարժեք, որով նախատեսվում են փոխհատուցումներ անկախ իրավական կարգավիճակից: Նշված հիմքով՝ «հարկային հաշվետվություններ/ հաշվարկներ չներկայացնող ազդեցության ենթակա կողմերի փոխհատուցում» դրույթը վերանայվել է հետևյալ խմբագրությամբ. «Անկախ ՀՀ օրենսդրությամբ սահմանված դեպքերում և կարգով ՀՀ իրավասու մարմիններում հավառում ունենալու և հաշվարկներ ներկայացրած լինելու հանգամանքից՝  ձեռնարկատիրական գործունեություն իրականացնող ԱԵԱ-ների փոխհատուցումը»

	3. Ծրագրով կարգավորված չէ փոխհատուցման այն դեպքը, երբ կազմակերպությունը կամ անհատ ձեռնարկատերը համապատասխան ժամանակահատվածում գործել է հարկման մեկից ավելի համակարգում։ Ընդ որում, նշված նկատառումը ներկայացվել է նաև ՀՀ ՊԵԿ 28.08.2024թ. N01/3-4/54737-2024 գրությամբ:
	Ընդունվել է

	7. Կադաստրի կոմիտե
	03.04.2025

	
	№ ՍԹ/7221-2025

	Նախագծով ներկայացված հավելվածի (այսուհետ՝ Հավելված) կարգավորումների մասով առաջարկում ենք՝
1. Հստակեցնել Հավելվածի «ՀՕՏԾ հասկացություններ և սահմանումներ» բաժնով սահմանված «Օրինական (իրավական) կարգավիճակի ստացում՝ այն ԱԵԱ-ները, ովքեր իրավասու են գույքի նկատմամբ գրանցել գույքային իրավունքներ (սեփականության կամ այլ տեսակի գույքային իրավունքներ) պետք է ՀՀ օրենսդրությամբ սահմանված համապատասխան գործընթաց իրականացնեն Երևանի քաղաքապետարանի և/կամ Կադաստրի կոմիտեի հետ համատեղ:» ձևակերպումը՝ հիմք ընդունելով «Գույքի նկատմամբ իրավունքների պետական գրանցման մասին» օրենքի 19-րդ հոդվածի պահանջները, որի համաձայն՝ գույքի նկատմամբ իրավունքների և սահմանափակումների պետական գրանցումը, պետական գրանցման դադարեցումը, կասեցումը և մերժումը գույքի և դրա նկատմամբ իրավունքների և սահմանափակումների մասին տեղեկատվության տրամադրումն իրականացնում է Կադաստրի կոմիտեն իր կառուցվածքային ստորաբաժանումների միջոցով:
	Ընդունվել է

	2. Հավելվածի 24-րդ և 193-րդ կետերում նախագահի» բառը փոխարինել ղեկավարի» բառով, ինչպես նաև Հավելվածի 24-րդ կետում «հրամանով հաստատված Հավելված 1-ի՝ անշարժ գույքի չափագրման (գրանցման) վերաբերյալ հրահանգի» և 193-րդ կետում «հրամանի (այսուհետ՝ Հրահանգ) պահանջների համաձայն» ձևակերպումները հստակեցնել, հաշվի առնելով այն հանգամանքը, որ Կադաստրի կոմիտեի ղեկավարի 2021 թվականի ապրիլի 8-ի N 75-Ն հրամանով հաստատված հավելվածով սահմանված է hողամասի և շինության հատակագծերի ձևերը, հատակագծերին ներկայացվող պահանջները և հատակագծերի ներկայացման կարգը,
	Ընդունվել է

	3. Հավելվածի 108-րդ, 118-րդ կետերում, 209-րդ կետի 3-րդ ենթակետում, ինչպես նաև 138-րդ կետի N 8-2 աղյուսակի հղման մեջ ««Անշարժ գույքի գնահատման գործունեության մասին»» բառերը փոխարինել ««Գնահատման գործունեության մասին»» բառերով
	Ընդունվել է

	4. Հավելվածի 109-րդ կետի 7-րդ և 114-րդ կետի 1-ին ենթակետերում «անշարժ գույքի նկատմամբ սեփականության (օգտագործման) իրավունքի գրանցման» բառերը, ինչպես նաև 39-րդ կետում և 117-րդ կետի 1-ին ենթակետում «անշարժ գույքի սեփականության իրավունքի գրանցման» բառերը փոխարինել «անշարժ գույքի նկատմամբ իրավունքների պետական գրանցման» բառերով՝ հիմք ընդունելով գործող իրավակարգավորումները,
	Ընդունվել է

	5. Հավելվածի 129-րդ կետում և N 7-2 աղյուսակում «պետական կադաստրում» բառերը փոխարինել «Կադաստրի կոմիտեում» բառերով,
	Ընդունվել է

	6. Հավելվածի 137-րդ, 212-րդ և 227-րդ կետերով սահմանված «Համեմատական մեթոդ» բառերը փոխարինել «Համեմատական մոտեցում» բառերով՝ համապատասխան հոլովաձևերով՝ հիմք ընդունելով ՀՀ կառավարության 2022 թվականի օգոստոսի 24-ի «Հայաստանի Հանրապետությունում գնահատման ստանդարտները, ինչպես նաև գնահատողի վարքագծին ներկայացվող պահանջները սահմանելու մասին» N 1355-Ն որոշմամբ (այսուհետ՝ Որոշում) սահմանված ստանդարտները,
	Ընդունվել է

	7. Հավելվածի 137-րդ կետում «Համեմատական մեթոդը հիմնված է նույնանման հողամասերի վաճառքի շուկայական արժեքի տվյալների հուսալի համեմատության վրա (նվազագույնը վաճառքի երեք օրինակ): Այս մեթոդի հիման վրա սահմանվում է վերջերս վաճառված հողերի ճշգրտված միջին գինը (նույն տարածքում և միևնույն/նմանատիպ կիրառության նպատակով/հատկանիշներով):» նախադասությունները փոխարինել «Համեմատական մոտեցմամբ անշարժ գույքի արժեքը որոշվում է գնահատվող անշարժ գույքին համադրելի անշարժ գույքի շուկայական գների վերլուծության և համապատասխան ճշգրտումների իրականացման միջոցով: Մոտեցման իրականացման համար որպես համադրելի անշարժ գույքի օբյեկտներ կարող են ընտրվել ինչպես բաց և մրցակցային շուկայում վաճառված, այնպես էլ ազատ շուկայում հրապարակայնորեն վաճառահանված անշարժ գույք: Համեմատական մոտեցման կիրառման համար անհրաժեշտ է առնվազն երեք համադրելի անշարժ գույքի վերաբերյալ արժանահավատ տեղեկատվության առկայություն (արժանահավատության տեսակետից գերադասելի է փաստացի գործարքը):» նախադասություններով՝ հիմք ընդունելով Որոշմամբ հաստատված N 2 հավելվածի 24-րդ կետի պահանջները
	Ընդունվել է

	8. Քանի որ Հավելվածով նախատեսվում են Կադաստրի կոմիտեի կողմից տեղեկատվության տրամադրման, ինչպես նաև իրավունքների պետական գրանցման գործընթացներ, ուստի հիմք ընդունելով «Գույքի նկատմամբ իրավունքների պետական գրանցման մասին» և «Տարածական տվյալների մասին» օրենքների կարգավորումները՝
1) համապատասխան ուղղումներ կատարել 160-րդ, 161-րդ կետերով և N 8-26 աղյուսակով ներկայացված տվյալներում, միաժամանակ Հավելվածի 160-րդ կետի 1-ին և 2-րդ ենթակետերի վերաբերյալ կատարված հղումներում, մասնավորապես «Գույքի նկատմամբ իրավունքի պետական գրանցման ակտ» ձևակերպումը հստակեցնել՝ նշելով այն փաստաթղթերի անվանումները, որոնք տրամադրվում են համապատասխան գործառույթների իրականացման արդյունքում,
2) Հավելվածի 174-րդ կետի 3-րդ ենթակետը շարադրել հետևյալ բովանդակությամբ.
   Կադաստրի կոմիտեն պատասխանատու է անշարժ գույքի վերաբերյալ տեղեկատվության տրամադրման և գույքային իրավունքների պետական գրանցման համար:»,
	Ընդունվել է

	9. Հավելվածի 209-րդ կետի 4-րդ ենթակետում «Հայաստանի Հանրապետությունում անշարժ գույքի գնահատման Հայաստանի Հանրապետության ազգային ստանդարտ» բառերը փոխարինել 
«ՀՀ կառավարության 2022 թվականի օգոստոսի 24-ի «Հայաստանի Հանրապետությունում գնահատման ստանդարտները, ինչպես նաև գնահատողի վարքագծին ներկայացվող պահանջները սահմանելու մասին» N 1355-Ն որոշում» բառերով՝ հաշվի առնելով «Գնահատման գործունեության մասին» օրենքի 7-րդ հոդվածի կարգավորումները,
	Ընդունվել է

	10. Հավելվածի 209-րդ կետի 5-րդ ենթակետում «ՀՀ Կառավարությանն առընթեր քաղաքաշինության պետական կոմիտեի նախագահի թիվ 35-Ն (14.01.2008թ.) հրամանը «ՀՀ տարածքում կառուցվող շենքերի, կառուցվածքների, ինչպես նաև շինարարական աշխատանքների տեսակների արժեքի խոշորացված ցուցանիշների ժողովածուն հաստատելու մասին»» բառերը փոխարինել «ՀՀ քաղաքաշինության կոմիտեի նախագահի 2024 թվականի դեկտեմբերի 23-ի N 31-Ն հրամանով հաստատված ցուցանիշները» բառերով՝ հիմք ընդունելով այն հանգամանքը, որ ՀՀ կառավարությանն առընթեր քաղաքաշինության պետական կոմիտեի նախագահի 2008 թվականի հունվարի 14-ի N 35-Ն հրամանը 2024 թվականի դեկտեմբերի 28-ին ուժը կորցրած է ճանաչվել,
	Ընդունվել է

	11. Հավելվածի 214-րդ կետը շարադրել հետևյալ բովանդակությամբ.
   «214. Հողի գնահատման համեմատական մեթոդը կիրառվել է հետևյալ ձևով՝
1)	վերլուծվել են համանման անշարժ գույքի շուկաները,
2)	ընտրվել են առնվազն երեք համեմատության միավորներ,
3)	տարբերակվել են համեմատության անհրաժեշտ տարրերը,
4)	համեմատության միավորների արժեքը ճշգրտվել է` ըստ համեմատության տարրերի և համեմատվող անշարժ գույքի համար միջինացված մի քանի փոփոխված գնային ցուցանիշների,
5)	 ստացված շուկայական արժեքը համեմատվել է կադաստրային արժեքի հետ,
6)	սահմանվել է հողի արժեքը։»,
	Ընդունվել է

	12. Հավելվածը լրացնել հետևյալ բովանդակությամբ նոր՝ 214.1-ին կետով.
   «214.1. Համեմատական մոտեցման կիրառմամբ հողի գնահատումն իրականացվում է հետևյալ փուլերով.
1) համանման և համադրելի օբյեկտների շուկայի ուսումնասիրություն,
2) համանման և համադրելի անշարժ գույքի համար շուկայական տվյալների հավաքագրում, մշակում և արժանահավատ տեղեկատվության ընտրություն (առնվազն երեք միավոր),
3) համեմատության համապատասխան միավորի որոշում,
4) համեմատության անհրաժեշտ տարրերի առանձնացում,
5) համեմատության միավորների արժեքի ճշգրտում` ըստ համեմատության տարրերի,
6) համեմատվող անշարժ գույքի միավորների ճշգրտված արժեքների համադրում և համապատասխանեցում մեկ ցուցանիշի կամ միջակայքի (կշռում),
7)	ստացված շուկայական արժեքի համեմատում հողի շուկայական արժեքին մոտարկված կադաստրային արժեքի (գյուղատնտեսական նշանակության հողերի դեպքում՝ կադաստրային արժեքի) հետ,
8)	հողի արժեքի սահմանում։»,
	Ընդունվել է

	13. Հավելվածի ամբողջ տեքստում «կադաստրային արժեք» բառերը փոխարինել «շուկայական արժեքին մոտարկված կադաստրային արժեք (գյուղատնտեսական հողամասերի դեպքում՝ կադաստրային արժեք)» բառերով,
	Ընդունվել է

	14. Հավելվածի ամբողջ տեքստում «արտոնագրված անկախ գնահատող» բառերը փոխարինել «որակավորված գնահատող» բառերով, ինչպես նաև հիմք ընդունելով գործող օրենսդրական կարգավորումները՝ «արտոնագրված չափագրող և գնահատող կազմակերպություն» բառերը փոխարինել «գնահատման, գեոդեզիական և մարկշեյդերական, ինչպես նաև քարտեզագրական, հողաշինարարական, չափագրական և հաշվառման գործունեություն իրականացնող կազմակերպություն» բառերով՝ հաշվի առնելով այն հանգամանքը, որ Կադաստրի կոմիտեի կողմից համապատասխան որակավորում են ստանում բացառապես ֆիզիկական անձինք:
	Ընդունվել է

	15. Միաժամանակ տեղեկացնում ենք, որ «Գնահատման գործունեության մասին» օրենքի 9-րդ հոդվածի 1-ին մասի 2-րդ կետի համաձայն՝ գույքը պետության կամ համայնքների կարիքների համար ձեռք բերելու (վերցնելու) դեպքերում գնահատումը պարտադիր է:
Նշված գնահատման հաշվետվությունները գործող օրենսդրական կարգավորումների համաձայն ենթակա են պարտադիր հաշվառման՝ Կադաստրի կոմիտեի ներդրած առցանց աշխատող էլեկտրոնային տեղեկատվական համակարգի միջոցով (այսուհետ՝ Հաշվառման ծրագիր), իսկ նույն օրենքի 13-րդ հոդվածի 4-րդ մասի համաձայն՝ գնահատման պարտադիր դեպքերում կազմված անշարժ գույքի գնահատման հաշվետվությունը պարտադիր պետք է պարունակի տեղեկություն Հաշվառման ծրագրի կողմից ձևավորված անհատական համարի վերաբերյալ, որը պետք է արտացոլված լինի գնահատման հաշվետվության բոլոր էջերի աջ՝ ներքևի անկյունում, իսկ այդ պահանջի խախտմամբ կազմված հաշվետվությունները, որպես գնահատման հաշվետվություն, օգտագործվել չեն կարող:
	Ընդունվել է ի գիտություն

	8. Ճանապարհային դեպարտամենտ
	07.04.2025թ.

	9. 
	№ ՃԴ/01/04/968-2025

	Տեղեկացնում ենք, որ «Ճանապարհային դեպարտամենտ» հիմնադրամը «Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը հաստատելու մասին» ՀՀ կառավարության որոշման նախագծի վերաբերյալ առաջարկություններ և դիտողություններ չունի։ 
	Ընդունվել է ի գիտություն

	10. Քաղաքաշինության կոմիտե
	15․04․2025

	1. 
	№ 01/18․1/5898-2025

	[bookmark: _Toc151313814][bookmark: _Toc192786873]Նախագծի հավելվածի 13.3.1 Գործընթացը կարգավորող փաստաթղթերը բաժնի համաձայն՝ փոխհատուցումների հաշվարկի և միավորի գնի հաշվարկի մեթոդաբանությունը մշակվել է հիմք ընդունելով նաև ՀՀ կառավարությանն առընթեր քաղաքաշինության պետական կոմիտեի նախագահի 2008 թվականի հունվարի 14-ի «ՀՀ տարածքում կառուցվող շենքերի, կառուցվածքների, ինչպես նաև շինարարական աշխատանքների տեսակների արժեքի խոշորացված ցուցանիշների ժողովածուն հաստատելու մասին» N35-Ն հրամանը:
Հարկ է նշել, որ նշված հրամանը ընդունվել է ՀՀ քաղաքաշինության նախարարի կողմից, թվագրված է N 09-Ն և ուժը կորցրած է ճանաչվել ՀՀ քաղաքաշինության կոմիտեի նախագահի 2024 թվականի դեկտեմբերի 23-ի N 31-Ն հրամանով, որով հաստատվել են կառուցվող, հիմնանորոգվող, վերակառուցվող, վերականգնվող, ուժեղացվող, ընդլայնվող, արդիականացվող, վերազինվող, նորոգվող, քանդվող կամ ապամոնտաժվող շենքերի և շինությունների, կառուցվածքների, շինարարական աշխատանքների տեսակների արժեքի խոշորացված ցուցանիշները:
Ուստի նշված հրամանի հիմքով կատարված հաշվարկները կարող են վերանայման կարիք ունենալ:
	Ընդունվել է ի գիտություն

Ինչպես նշվում է նախագծի հիմնավորման մեջ, ապահովվել է ծրագրի վերագնահատում և նոր գնահատումն իրականացվել է 29.01.2025թ.՝ հաշվի առնելով ՀՀ քաղաքաշինության կոմիտեի նախագահի 2024 թվականի դեկտեմբերի 23-ի N 31-Ն հրամանը։
Միաժամանակ, «Երևանի կառուցապատման ներդրումային ԾԻԳ» ՀՈԱԿ-ը որպես ծրագրի իրականացնող կառույց, սերտորեն կշարունակի համագործակցել Քաղաքաշինության կոմիտեի հետ՝ օտարման և տարաբնակեցման աշխատանքների հետագա գործնական փուլերում:

	11. ֆինանսների նախարարություն
	21.04.2025թ․

	2. 
	№01/9/8900-2025

	«Երևանի քաղաքային զարգացման ներդրումային ծրագրի` հողի օտարման և տարաբնակեցման շրջանակը հաստատելու մասին» ՀՀ կառավարության որոշման նախագծի վերաբերյալ հայտնում ենք, որ առարկություններ չունենք: Միաժամանակ առաջարկում ենք նախագծի նախաբանում հղում կատարել նաև ՀՀ Սահմանադրության 146-րդ հոդվածին:
	Չի ընդունվել 
ՀՀ կառավարության 23.04.2025 թվականի  «Երևանի քաղաքային զարգացման ներդրումային ծրագրի հողի օտարման և տարաբնակեցման շրջանակը հաստատելու մասին» թիվ 486-Ն որոշման նախագծի շրջանառության ժամանակ ՀՀ ֆինանսների նախարարության կողմից արվել է նույնաբովանդակ դիտողություն և առաջարկություն, որը Երևանի քաղաքապետարանի կողմից ընդունվել է և որոշման նախագիծը խմբագրվել: Սակայն ելնելով ՀՀ արդարադատության նախարարության պետական փորձագիտական գործակալության եզրակացության պահանջներից ՀՀ Սահմանադրության 146-րդ հոդվածի հղումը հանվել է՝ փոխարենը հղում անելով «Ավտոմոբիլային ճանապարհների մասին» Հայաստանի Հանրապետության օրենքի 7-րդ հոդվածի 8-րդ մասին: 

	12. Աշխատանքի և սոցիալական հարցերի նախարարություն
	15.04.2025թ.

	
	№ ՆՄ/ԳԽ-2/10385-2025

	«Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը հաստատելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ ներկայացնում եմ հետևյալը․
Նախագծի հավելվածի ամբողջ տեքստում առաջարկում եմ «ֆունկցիոնալության խոշոր» բառերը փոխարինել «ֆունկցիոնալության խորը» բառերով։ 
	Ընդունվել է 

	13. Վարչապետի աշխատակազմի սոցիալական հարցերի վարչություն
	14.05.2025թ․

	
	№ 02/12.2/14909-2025

	1. Նախագծով սահմանվում է «խոցելի տնային տնտեսություններ» հասկացությունը, որի մեջ մտնում է նաև տարեցների կամ հաշմանդամություն ունեցող անձանց կողմից գլխավորվող տնային տնտեսությունները: Ձևակերպումն անհրաժեշտ է վերանայել այն տրամաբանությամբ, թե ինչ ասել է տնային տնտեսության գլխավորումը, ինչով է կարգավորված: Միաժամանակ ձևակերպումից ստացվում է, որ օրինակ տնային տնտեսությունում 2 հաշմանդամություն ունեցող անձի առկայության պարագայում, եթե որոշվի, որ նրանցից ոչ ոք չի գլխավորում ընտանիքը, խոցելի չի հանդիսանա, ինչը լրացուցիչ պարզաբանման կարիք ունի: Սույն դիտարկումը վերաբերում է նախագծի բոլոր նմանատիպ կետերին: Օրինակ, 1-ին բաժնի 18-րդ կետ, աղյուսակ 3-18, 3-19:
	Ընդունվել է ի գիտություն։
ՀՀ կառավարության 02.04.2025 թ-ի հ. 486-Ն որոշման հավելված 1-ով հաստատվել է «Երևանի քաղաքային զարգացման ներդրումային ծրագրի հողի օտարման և տարաբնակեցման շրջանակը, որի գլուխ 1-ով սահմանվել է «Խոցելի տնային տնտեսություններ» հասկացութ-յունը՝ այն է. «անապահովության նպաստ ստանալու իրավունք տվող սահմանային շեմից ցածր եկամուտով ապրող Ազդեցության ենթարկված տնային տնտեսություններ կամ կանանց կամ տարեցների կամ հաշմանդամություն ունեցող անձանց կողմից ղեկավարվող ԱԵՏՏ-ներ»: Հետևաբար նախագծով սահմանված «Խոցելի տնային տնտեսություններ» հասկացությունը և դրա շրջանակը բխոմ է ՀՀ կառավարության 02.04.2025թ. հ. 486-Ն որոշումից: Ինչ վերաբերվում է տնային տնտեսության ղեկավարմանը, ապա դրա իրավական սահմանումn առկա չէ որևէ նորմատիվ ակտով և այն վիճակագրական և սոցիոլոգիական բնագավառներում միջազգայնորեն ու ազգային մակարդակում կիրառվող եզր է, և ՏՏ գլխավորը /ղեկավարը/  որոշվում է ծրագրի շրջանակներում իրականացվող սոցիալական հետազոտություն անցկացնելու արդյունքում:

	2. Նախագծում կիրառվում են «տարաբնակեցման նպաստ», «վերականգնման նպաստ» հասկացությունները: Անհրաժեշտ է ընդունել ի գիտություն, որ նպաստի հնարավոր բոլոր տեսակները սահմանված են «Պետական նպաստների մասին» օրենքով: Հետևաբար, անհրաժեշտ է վերանայել նշված աջակցության տրամադրման անվանումները: Միևնույն դիտարկումը վերաբերում է «կենսապահովման նպաստ», «վերաբնակեցման նպաստ», «տեղափոխման նպաստ» հասկացություններին: Օրինակ, 123-րդ կետի 10-րդ ենթակետ, աղյուսակ 7-1, 7-2 և այլն:

	Ընդունվել է:
Նախագծի հավելվածում «տարաբնակեցման նպաստ»
«վերականգնման նպաստ»
«կենսապահովման նպաստ»
«վերաբնակեցման նպաստ»
«տեղափոխման նպաստ» հասկացությունները փոխարինվել են համապատասխանաբար՝ 
«տարաբնակեցման օժանդակություն»
«վերականգնման օժանդակություն»
«կենսապահովման օժանդակություն»
«վերաբնակեցման օժանդակություն»
«տեղափոխման օժանդակություն»
եզրույթներով:

	3. Նախագիծն անհրաժեշտ է վերանայել՝ հիմք ընդունելով «Պետական նպաստների մասին» օրենքում փոփոխություններ և լրացումներ կատարելու մասին» 24.10.2024թ. ՀՕ-407-Ն օրենքը, որի համաձայն «ընտանեկան նպաստը» վերանվանվել է «անապահովության նպաստ», իսկ սոցիալական նպաստին առնչվող դրույթներն ուժը կորցրած են ճանաչվել:
	Ընդունվել է: 
Նախագիծը լրամշակվել է:

	4. Ընդունել ի գիտություն, որ գործող օրենսդրությամբ «ծերության կենսաթոշակ» հասկացությունն այլևս ամրագրված չէ: Փոխարենը կիրառվում է «Պետական նպաստների մասին» օրենքի 5-րդ հոդվածի 1-ին մասի 7-րդ կետով ամրագրված «ծերության նպաստը»:
	Ընդունվել է: 
Նախագիծը լրամշակվել է:

	5.	Նախագծում կիրառվում է «տնային տնտեսությունն ապրում է աղքատության շեմից ցածր եկամուտով» ձևակերպումը: Պարզաբանման կարիք ունի այն, թե արդյոք այս պարագայում խոսքը անապահովության նպաստ ստացող տնային տնտեսությունների մասին է: Եթե այո, ապա ընդունել ի գիտություն, որ «Պետական նպաստների մասին» օրենքում փոփոխություններ և լրացումներ կատարելու մասին» 24.10.2024թ. ՀՕ-407-Ն օրենքում, ինչպես նաև Կառավարության 09.01.2025թ. N 27-Ն որոշմամբ կիրառվում և սահմանվում է «անապահովության նպաստ ստանալու իրավունք տվող սահմանային շեմ» ձևակերպումը:
	Ընդունվել է: 
Նախագիծը լրամշակվել է:

	14. Վարչապետի աշխատակազմի տարածքային զարգացման և շրջակա  միջավայրի հարցերի վարչություն	
	14.05.2025թ․

	
	№ 02/12.2/14909-2025

	1. Նախագծի հավելվածի 130-րդ կետի Աղյուսակ 7-2-ի 12-րդ կետում առաջարկվում է վերանայել «Կանանց, տարեց կամ հաշմանդամություն ունեցող անձանց կողմից գլխավորվող ԱԵՏՏ-ներ» ձևակերպումը՝ «գլխավորվող» բառի առնչությամբ.

	Ընդունվել է ի գիտություն։
ՀՀ կառավարության 02.04.2025 թ-ի հ. 486-Ն որոշման հավելված 1-ով հաստատվել է «Երևանի քաղաքային զարգացման ներդրումային ծրագրի հողի օտարման և տարաբնակեցման շրջանակը, որի գլուխ 1-ով սահմանվել է «Խոցելի տնային տնտեսություններ» հասկացությունը՝ այն է. «անապահովության նպաստ ստանալու իրավունք տվող սահմանային շեմից ցածր եկամուտով ապրող Ազդեցության ենթարկված տնային տնտեսություններ կամ կանանց կամ տարեցների կամ հաշմանդամություն ունեցող անձանց կողմից ղեկավարվող ԱԵՏՏ-ներ»: Հետևաբար նախագծով սահմանված «Խոցելի տնային տնտեսություններ» հասկացությունը և դրա շրջանակը բխոմ է ՀՀ կառավարության 02.04.2025թ. հ. 486-Ն որոշումից: Ինչ վերաբերում է տնային տնտեսության ղեկավարմանը, ապա դրա իրավական սահմանումը առկա չէ որևէ նորմատիվ ակտով և այն վիճակագրական և սոցիոլոգիական բնագավառներում միջազգայնորեն ու ազգային մակարդակում կիրառվող եզր է, և ՏՏ գլխավորը /ղեկավարը/  որոշվում է ծրագրի շրջանակներում իրականացվող սոցիալական հետազոտություն անցկացնելու արդյունքում:

	2․ Նախագիծն առաջարկվում է համաձայնեցնել Կրթության, գիտության, մշակույթի և սպորտի նախարարության հետ՝ հաշվի առնելով, որ համաձայն հիմնավորման՝ ծրագրի շրջանակներում նախատեսվում է նաև վերականգնել Կոմիտասի անվան այգու մի հատվածը՝ կիրառելով բնահեն լուծումներ, և Կոմիտասի թանգարան-ինստիտուտը գտնվում է Երևանի Կոմիտասի անվան զբոսայգում:
	Ընդունվել է ի գիտություն
Ծրագրի շրջանակներում Կոմիտասի անվան այգու մի հատվածի վերականգնման բաղադրիչի հետ կապված գործընթացներն իրականացվելու են ճանապարհահատվածի կառուցման բաղադրիչից զատ:
Ի տարբերություն ճանապարհահատվածի, որի մասով արդեն իսկ նախագծային աշխատանքներն ավարտված են, հավուր պատշաճի անցել են օրենքով սահմանված փորձաքննությունները, և ներկայումս արդեն իսկ ընթանում են տեխնիկական հսկողության խորհրդատուի և շինարարության կապալառուի ընտրության մրցութային գործընթացները, Կոմիտասի այգու վերականգննման բաղադրիչը հայեցակարգի և նախագծի մշակման ծառայությունների ձեռքբերման մրցույթի նախապատրաստման փուլում է գտնվում:
Ընդ որում՝ Կոմիտասի թանգարան ինստիտուտին հարող և դրանից ֆունկցիոնալ և իրավական առումով առանձնացված տարածքում գտնվող՝ Կոմիտասի այգու վերականգնման ուղղությամբ գործընթացն ապահովելու նպատակով աշխատանքային խորհրդակցություններ են կայացել ՀՀ ԿԳՄՍՆ «Պատմամշակութային ժառանգության գիտահետազոտական կենտրոն» ՊՈԱԿ տնօրենության հետ, պայմանավորվածություններ են ձեռք բերվել անհրաժեշտ փուլերում նախարարության և ՊՈԱԿ-ի ներկայացուցիչներին ներգրավելու ուղղությամբ:
Ի լրումն նշվածի, սույն նախագծին նախորդող՝ «Երևանի քաղաքային զարգացման ներդրոմային ծրագրի հողի օտարման և տարաբնակեցման շրջանակը հաստատելու մասին» ՀՀ կառավարության որոշման մասով ս.թ. Ապրիլի 11-ին կայացած՝ Տարածքային զարգացման և շրջակա միջավայրի նախարարական կոմիտեի նիստի արդյունքում՝ ապահովվել է ՀՀ ԿԳՄՍՆ-ի կարծիքը, որում մասնավորապես ասվում է. ««Երևանի քաղաքային զարգացման ներդրումային ծրագրի` հողի օտարման և տարաբնակեցման շրջանակը հաստատելու մասին» ՀՀ կառավարության որոշման նախագծի վերաբերյալ ՀՀ ԿԳՄՍ նախարարությունն առաջարկություններ և դիտողություններ չունի:
Միաժամանակ տեղեկացնում ենք, որ «Երևանի քաղաքային զարգացման ներդրումային ծրագրի» շրջանակներում համաձայն որոշման հավելված N 1-ի նախատեսվում է վերականգնել Կոմիտասի զբոսայգին, որը համաձայն ՀՀ կառավարության 2004 թվականի հոկտեմբերի 7-ի N 1616-Ն որոշմամբ հաստատված ՀՀ Երևան քաղաքի պատմության և մշակույթի անշարժ հուշարձանների պետական ցուցակի հանդիսանում է հանրապետական նշանակության հուշարձան՝ ՊԱՆԹԵՈՆ` ԿՈՄԻՏԱՍԻ ԱՆՎԱՆ ԶԲՈՍԱՅԳՈՒ (պետ. ցուցիչ՝ 1.11.19), ուստի անհրաժեշտ է զբոսայգու վերականգնման աշխատանքները սահմանված կարգով համաձայնեցնել ՀՀ ԿԳՄՍ նախարարության հետ:»

	3․ Հարկ է նկատի ունենալ, որ Նախագծի փաթեթին կից առկա չէ հանրային քննարկման տեղեկանքը:
	Կցվում է

	15. Կրթության, գիտության, մշակույթի և սպորտի նախարարություն
	05․06․2025թ․

	
	№ 01/20.3/17577-2025

	Տեղեկացնում ենք, որ Կրթության, գիտության, մշակույթի և սպորտի նախարարությունը «Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը հաստատելու մասին» ՀՀ կառավարության որոշման նախագծի վերաբերյալ առաջարկություններ և դիտողություններ չունի։
	Ընդունվել է ի գիտություն

	
16. Քաղաքաշինության կոմիտե
	10.06.2025թ․

	
	№ 06/14.1/8980-2025

	«Երևանի քաղաքային զարգացման ներդրումային ծրագրի հողի օտարման և տարաբնակեցման ծրագիրը հաստատելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ կայացել է աշխատանքային քննարկում։
Քննարկման շրջանակներում ՀՀ քաղաքաշինության կոմիտեի (այսուհետ՝ Կոմիտե) կողմից ներկայացված դիտարկումները ներառվել են Նախագծի վերաբերյալ շահագրգիռ մարմինների կողմից ստացված դիտողությունների և առաջարկությունների ամփոփաթերթում։
Միաժամանակ քննարկման արդյունքում ձեռք բերված պայմանավորվածության համաձայն՝ իրականացման ընթացքում շեղումներ ի հայտ գալու դեպքում Կոմիտեի և Երևանի քաղաքապետարանի միջև պետք է ապահովվի անհրաժեշտ համագործակցություն՝ քաղաքաշինական նորմերի մեկնաբանությունների մասով պարզաբանումների համար։ 
	Ընդունվել է ի գիտություն

